
(Заҳириддин Муҳаммад Бобурнинг 535 йиллиги  муносабати 
                                                         билан услубий қўлланма)
Илмий услубият бўлими томонидан тайёрланди.

                         Тузувчи:                                             О. Бахронова 

Ҳурматли фойдаланувчилар!

       Заҳириддин Муҳаммад Бобур деганда ўзбек адабиётининг Алишер Навоийдан кейинги энг буюк намоёндаси, Ҳиндистонда 332 йил ҳукм сурган буюк бобурийлар салтанатига асос солган қудратли давлат арбоби, жасур ва моҳир саркарда, жаҳон адабиётининг нодир дурдоналаридан бўлмиш “Бобурнома”ни яратган билимдон ва серқирра истеъдод эгаси бўлган баркамол бир зот кўз ўнгимизда гавдаланади. 
            Ушбу услубий қўлланма ахборот-ресурс маркази ходимлари, мактаб кутубхоначилари,  аҳоли, таълим муассасалари фойдаланишлари учун мўлжалланган.

                                                                         Навоий вилоят Халқ  таълими
                                                                    бошқармаси  Ахборот-  ресурс

                                                                            марказининг 2018 йил  8.02 № 6                                                                 

                                                                    сонли қарори билан тасдиқланган
Бобомиз Заҳириддин Муҳаммад Бобур номи билан ҳар қанча фахрлансак арзийди. Ўзбек халқининг довруғини дунёга танитган улуғ аждодларимиздан бири ўлароқ, ул зот бизни тарихимизни қадрлашга, келажакка буюк ишонч билан қарашга ўргатади
                                                                                                                  ИСЛОМ  КАРИМОВ

Заҳириддин Муҳаммад Бобур ҳаёти ва ижоди


          Бобур 1483 йили 14 февралда Андижонда, Фарғона вилояти ҳокими Умаршайх Мирзо хонадонада туғилади. У “Бобурнома” да “зоду буд Андижон вилояти” деган иборани ишлатади. Буни бир неча маънода талқин қилиш мумкин: “туғилиб ўсган ерим”, “бору йўғим”, “ҳаётим” ва ҳоказо. Ўша давр уламоларидан Мавлоно Мунир Марғиноний “Шаши муҳаррам” – “Муҳаррам ойининг олтинчи кунида туғилди”, деб унинг таърихини туширган бўлса, Туркистон мулкининг ўша даврдаги шайх улмашойихи Хожа Убайдуллоҳ Аҳрор Валий унга Захириддин деб исм қўяди (Бу исмнинг маъноси “динни қўллаб-қувватловчи, диннинг ҳомийси, паноҳи” бўлиб, уни талаффуз қилишга қийналишганисабабли гўдакни Бобур (шер, йўлбарс) деб атай бошлайдилар ва у шу ном билан машҳур бўлиб кетади. Албатта, унинг бу лақабни олишига довюраклиги ва жасурлиги ҳам сабаб бўлган).
 Бобур хонадони Андижон арки ичида яшар, Умаршайх Мирзо ёз ойларини Сирдарё бўйидаги Ахси қалъасида, йилнинг қолган фаслларини эса Андижонда ўтказар эди. Бобурнинг болалиги Андижонда ўтган. Барча Темурий шаҳзодалар каби у ҳам саройда махсус мураббийлар, ўз даврининг олиму уламолари тарбиясини олади, фикҳ илмини, форс ва араб тилларини, ҳарб санъатини ўрганади, кўплаб адабий-тарихий китобларни мутолаа қилади, илм-фанга ва адабиётга алоҳида меҳр қўяди.

 Лекин отасининг бевақт ўлими Бобурни беғубор ва жўшқин болалиги билан эрта хайрлашиб, ҳукмдорлик  тожини кийишини тақозо қилади. У Фарғона тахтига ўтирганида 12 ёшда эди. “Фарғона вилоятида ўн икки ёшта подшоҳ бўлдум” (34), -деб бошлайди унинг ўзи ҳаёти солномасидан иборат “Бобурнома” ни. Таҳсилнинг чала қолган қисмини у ҳаёт отлиғ буюк муаллимдан олади.        
Бобурнинг сиёсий фаолиятидаги дастлабки мақсади Амир Темур давлатининг пойтахти стратегик ва географик жиҳатидан муҳим бўлган Самарқандни эгаллаш ва Мовароуннаҳрда марказлашган кучли давлатни сақлаш, мустаҳкамлаш ҳамда Темур империясини қайта тиклаш эди. 1495-1496 йилларда Бобур Самарқандга икки марта муваффақиятсиз юриш қилди. 1497-1498 йилларда у Самарқанд атрофидаги бир қанча жойларни ва Самарқандни эгаллайди. Самарқанд ҳокими Бойсунғур Мирзо эса Қундузга қочади.
Бобур Самарқандни юз кун идора қилади. Андижонда унга қарши исён кўтаргани учун Самарқандни ташлаб Андижонга қайтади, лекин уни эгаллай олмагач, Хўжандга, сўнг Тошкент ҳокими Султон Маҳмуд олдига бориб, улар ёрдами билан Андижонни олади. 1500 йилда Самарқандни иккинчи марта эгаллайди. Шу йили  Алишер Навоий билан хат ёзиша бошлайди. Лекин иккинчи хатига жавоб келгунча Самарқанд шайбонийлар қўлига ўтиб кетади. Бу даврда  мамлакат сиёсий ҳаётида бебошлик, ўзаро урушлар кучайиб бормоқда эди. Бир томондан, шимолдан, Дашти қипчоқдан келаётган шайбонийхон қўшинларининг тазйиқи остида, иккинчи томондан, темурийлар орасидаги  ихтилоф, ўзаро келишмовчилик натижасида Бобур Фарғонани ҳам ташлаб чиқишга ва жанубга қараб йўл олишга мажбур бўлади.
          Ҳисордаги парчаланиб бораётган беклар, алоҳида-алоҳида яшаётган афғон қабилалари бирин-кетин Бобур томонига ўтдилар.1504 йилда эса Қобул вилоятининг ҳокими шаҳарни Бобурга топшириб таслим бўлди. Лекин Бобур ўз  ватанидан тамом умидини узмади. 1506 йилда Хуросон подшоси Ҳусайин Байқаро темурийларга мансуб бўлган кучларни бирлаштириб, босиб келаётган Шайбонийхонга қақшатқич зарба беришда ташаббус кўрсатган бўлсада, лекин Ҳусайин Байқаронинг вафоти (1506) ва шаҳзодалар ўртасида авж олган ихтилоф бу ҳаракатни натижасиз қолдирди.Бу катта тадбирга умид боғлаган Бобур муваффақиятсизликка учрагандан кейин вақтинча чекинишга ва Қобулга қайтишга мажбур бўлди.

Ўз ҳужумларини давом эттирган Шайбонийхон Ўрта Осиёни босиб олиш учун жанубдан ҳарбий юриш бошлаган Эронлик шоҳ Исмоил қўшинларига қарши курашда Марв шаҳрида ҳалок бўлди. Қулай сиёсий ва ҳарбий вазиятдан фойдаланиб Бобур 1512 йилда Самарқандни учинчи марта ишғол қилди. Орадан олти ойлар чамаси вақт ўтгандан  сўнг, Шайбонийхоннинг жияни Убайдуллахон катта куч тўплаб, Самарқандга, Бобур устига юриш бошлади.Убайдуллахон  қўшинлари билан Бобур аскарлари ўртасида Самарқанд учун бўлган жангда Бобур мағлубиятга учраб, шаҳарни бўшатишга мажбур бўлади.
    1525 йилда Бобур Шимолий Ҳиндистон ҳукмронлигини ўз қўлига киритишга муваффақ бўлади ва шу пайтдан бошлаб Ҳиндистон унинг иккинчи ватани бўлиб қолади. У ерда Бобур ўз атрофига ўша даврнинг энг яхши шоир ва олимларини йиғиб, қурилиш ишларини олиб боради, ўзининг севимли иши бўлган адабиёт билан шуғулланади.
Бобурнинг маърифатпарварлиги ҳам диққатга сазовор. У доим олим ва фозиллар, санъаткор кишилар билан бирга бўлишга, улар билан маслаҳат қилишга, ўз билимини тинмай оширишга интилди. Унинг тўрт ўғли (Ҳумоюн, Камрон, Аскарий, Ҳиндол) ва уч қизи (Гулчеҳра, Гулранг, Гулбадан) бўлиб,уларга ҳам ўзининг шу ҳусусиятларини сингдиришга ҳаракат қилган. Бобур давлатни бошқаришда ҳам ана шу тарзда маслаҳат, кенгаш билан иш тутиш лозимлигини уқтирди. Фарзандларидан Хумоюн, Камрон ва Гулбаданбегим шоир ва адиб бўлиб етишдилар. Бобур учун Ватандан узоқда, ғурбатда яшаш ниҳоятда оғир эди. Бунинг устига узоқ вақт сарсон-саргардонликни бошидан кечириш, душманларига қарши узлуксиз кураш олиб бориш унинг соғлиғига таъсир қилган эди. “Бобурнома”да ўзининг оғир аҳволи, соғлиғи ёмонлашиб бораётганлиги ҳақида қуйидаги рубоийни ёзади.
 
        Жисмимга иситма куда маҳкам бўладур.
      Кўздин ўчадур уйқу чу ахшом бўладур.
     Ҳар иккаласмиғанми била сатримдек,
    Борғон сайин бу ортадур, улкум бўладур.
     
    Бобур Ҳиндистонда беш йил ҳукм сургандан сўнг 1530 йилда Аграда ўзи обод қилган “Зарафшон” чорбоғида вафот этади. Кейинроқ бобурийлардан Шоҳжаҳон (Бобурнинг чевараси) ҳукмронлиги даврида унинг хоки Қобулда ясалган мақбарага кўчирилди.
        Бобур Мирзо ўзи подшо бўлгани учун ҳеч кимга тобе эмас эди, ижод жараёнида ўзини бутунлай мустақил ҳис қилар ва эркин қалам тебратарди. Ўша даврнинг кўпгина  сарой шоирларида бўлмаган ижод эркинлиги Бобур Мирзода бор эди.
    Инглиз шарқшуноси Денисон Росе Туркистон, Афғонистонда ёзилган шеърларини Париж миллий кутубхонасидан, Ҳиндистонда ёзилган шеърларини эса Рампур кутубхонасидан топиб, 1910 йилда босма ва фотонусха ҳолида нашр эттирган.
       Бобур шеърлари ҳижрон азобида куйган дил кўзларидан оққан ёш билан ёзилган.
       Уларда она юрт соғинчида адо бўлган фарзанднинг, ёр фироқида азоб чеккан ошиқнинг, ўз хатоларини англаб етган комил инсоннинг, боболари тож-давлатини сақлаб қололмаган ҳоқоннинг аламлари ифодаланган.   

 
         Ҳижрон қафасида жон қуши дом қиладур,
        Ғурбат бу азиз умрни кам қиладур.
       Не нав битай фироқу ғурбат шарҳин,
      Кўз ёши наманинг юзин нам қиладур. 

         Бобур ўз асарлари билан ўзбек адабиётини ва тилини ривожига, юксалишига, соддалаштиришга ва жонли сўзлашув тилига яқинлаштиришга муносиб ҳисса қўшди.
         Ўзбек тили тарихини ўрганишда “Бобурнома” бебаҳо хазинадир. “Бобурнома” ХV - ХVI - асрнинг муҳим воқеаларини бадиий акс эттирган прозанинг қимматли намунасидир.
         “Бобурнома” қомусий характердаги асарлардан бўлиб, унда илм-фан, урф-одат, ижтимоий-сиёсий, табиий этнографик билимлар моҳирлик билан ифодаланган.
      “Бобурнома” жаҳон адабиётининг нодир, дурдона асарларидан  ҳисобланади.
Бобур ҳикматлари

Яхшилиғ чун қилмадинг, бори

                                         ёмонлиғ қилмағил.  
                                           * * *

Ёмонлик қилганингдан кейин жазодан эмин бўлса, чунки

                                              киши феъл авторининг ажри аниқ

                               * * *

Инсон табиати ўзининг яратилиши бўйича 

                                                нафс лаззатларига мойилдир.

                                   * * *

Душман сўзига кирма, эшит

                                         дўст сўзин

Эшитмаса сўзни дўст, 

                                     душман не дегай?

                                * * *

Душманники, бу даҳр 

                             забардаст қилур,

Нахват майидин бир неча кун

                                           маст қилур.

Ғам емаки, еткурса 

                               бошини кўкка,

Охир яна ер каби они

                                паст қилур.

                                           * * *

Ғофил ўлма давлатга, ўзни солма

                                                   меҳнатга

Тангри берур албатта, давлат иста,

                                                      ҳиммат тут!

                                            * * *

Иш қопуға келган маҳалда жидд ва эҳтимомни тақсир қилмамоқ керак.

Сўнгра пушаймонлиқ  бефойдадур.

                                           * * *

Инсон табиати ўзининг яратилиши 

                                   бўйича нафс лаззатларига мойилдир.

                                     Бобур таърифида

        Бобур - дилбар шахс. Уйғониш даврининг типик ҳукмдори, мард ва тадбиркор одам бўлган. У санъатни, адабиётни севарди, ҳаётдан ҳузур қилишни яхши кўрарди.

       Бобур шу пайтгача ўтган маданиятли ва жозибадор инсонлар орасида энг етуклардан бири эди. У мазҳабпарастлик каби чекланишдан ва мутаассибликдан йироқ эди ...

                                                                                                                Жавоҳарлаъл Неру

     Буюк бобосининг тахтини даъво қилаётган Бобур Мирзо ўша вақтда ёш йигит бўлиб, шаҳзодаларнинг энг ақллиларидан эди. Уни ҳақли равишда Шарқу Ғарбининг энг шарафли шаҳзодаларидан бири деса арзийди. Ўша замон шарқшуносларининг хотираларида у Шарқ Қайсари (Цезар) деб зикр этилади.   

                                                                                                                                          Херман Вамбери

        “Бобурнома” Осиёда ягона, чинакам тарихий тасвир намунасидир. Бобур, ҳарбий одамнинг ташқи кўриниши, кийимини, табъи ва одатларини ифода қилади, мамлакатларни, уларнинг иқлими, табиати, хўжалиги, санъат ва ҳунармандчилик намуналарини тасвирлаб беради. Лекин муаллифнинг ёрқин харкатери асарга энг жозиба бағишлайди.

                                                                                                                       Эльфинстон

           Бизнинг шоирларимиздан ўзини Ҳайёмға ўхшатишга тиришганлар кўб. Навоийнинг, Лутфийнинг, Умархоннинг, Фазлийнинг ва бошқаларнинг хайёмона рубоийлари йўқ эмас, бор. Лекин, буларнинг ҳеч бири рубоийда Хайёмға яқинлаша олмаған. Менинг фикримча, бизнинг классик шоирлар орасида Хайёмға яқинлашишға, ўзини Хайёмға ўхшатишға муваффақ бўлған бирдан бир шоир машҳур Бобур Мирзодир. 

                                                                                                                     Абдурауф Фитрат

         Бобур подшоҳнинг фазилатлари бисёр ва камолатлари бешумордир. Аруз бўйича ёзган рисоласи бир денгиздурким, ичи тўла жавоҳиру дурдона, фикҳ масалаларини дағи бир рисолада мубайян қилганким, ёзғувчиси донишмандлигидан бир нишона: - туркий ва форсийда яхши шеърлари бор.

                                                                                                          Ҳасанхожа Нисорий

БОБУР   ИЖОДИ

        Бобур адабиёт тарихимизда истеъдодли шоир бўлиб колмасдан бадиий нодир намунаси ҳисобланган «Бобурнома» номли йирик мемуар асарнинг автори ҳамдир. Бобур шеърлари девон тартибида тўпланган бўлиб, унинг қул ёзма нусхалари Париж Хиндистон, кутубхоналарида сакланади. Унинг шеърий мероси 100 дан ортиқ ғазали ва 200 ортиқ рубоийси маълум.

              Менга осон дурур бўлса агар юз минг душман:

             Вал бўлмок жаҳонда, кўнгил беёр мушкулдир. 

           Навоий даҳосидан илҳомланган Бобур илм маърифатни тарғиб  қилиб, ўз замонида илм орқасидан астойдил тушган кишилар камлигидан афсусланиб, қўйидаги рубойиларни ёзди ва бу шеърий жанрни ўзбек адабиётида ғоявий- бадиий  жиҳатидан энг юксак чуўққига кўтарилди.

                Ким ёр анга илм толиби илм керак, 

               Ўргангани илм толиби илм керак.

               Мен толиби илму толиби, илм керак.

               Мен бормен илм толиби, илм керак.
             Бобур шеърларининг тили содда, услуби равон, лерик тасвир халк иборалари билан жонлантириб берилади. Бу эса шоирнинг хаёти, халк тилини яхши билгани, ибораларини яхши ўзлаштиргани, умуман унинг ижодида халкчиликка интилиш кучли бўлганлигини кўрсатади.

             Бобур лирик ижодини энг муҳим томонларидан бири шеърларнинг автографик характерга эга эканлиги, маълум бир шароит руҳини, мазмунини акс эттиради. Бобур бир қанча шеърларни қачон, қайси муносабат билан ва қандай шароитда яратганини «Бобурномада» изоҳлаб беради. 

    Масалан, унинг:

        Чархнинг мен кўрмаган жабру жафоси қолдиму?!
        Хаста кўнглим чекмаган дарду балоси қолдиму?!          

 деб бошлаган ғазалининг матали 1506-1507 йилларда Бобур бутун одамлари билан тоғдан ўтишга қалин қор тагида қолиб, бошларидан жуда катта азоб-уқубатларини кечираётган бир пайтда ёзилган. Бобурнинг шахсий ҳаёти, турли шароитлардаги мураккаб ички кечирмалари унинг турли жанрларга оид шеърларида ўзининг чуқур ва атрофлича ифодасини топган.

                          Бобур  лирикасини  ўрганиш.

              Бошловчи:- Ҳурматли болалар, бугун сиз билан Бобур лирикаси ҳақида гаплашмоқчимиз. Чунки у аср дунёвий адабиётга мансуб шоир бўлиб, ўз ижодида шу адабиётга хос бўлган ҳаётийликни, чуқур куйлади ва янги асарлар билан бу адабиётни бойитди.

          Болалар шеър ўкидилар:

             Ёз фасли ёз васли, дўстларинг суҳбати,

            Шеър бахси , ишк дарди, боданинг кайфяти…

            Ишк дардини чекиб ҳар кимки топса васли ёр,

           Ул замон бўлгай унут юз йилги хижрон шиддати.

           Дўстларнинг суҳбатида не хуш ўлгай бахси шеър,

          То билингай ҳар кишининг таъби бирла ҳолати.

           Гар бу уч ишни мувофик топсанг у луч вақт ила,

          Мундин ортук бўлмагай, Бобур, жаҳоннинг ишрати.

             Бошловчи:- Мен сизларга Бобур яшаган замон шароити ҳакида озгина гапириб бермоқчи эдим. Буларнинг хаммаси Бобур яратган лирик қаҳрамон табиатига таъсир қилмай қолмаганди. Натижада каҳрамон, ғам-алам ичида қолиб, шикоят қилди. Шу туфайли Бобур лирикасида шикоят мотивида ёзилган шеърлар кўп учрайди, улардан бири «Топмадим» радифли ғазалдир.

     «Топмадим» ғазали олти байтдан иборат.

Болалар ғазални ўқидилар:

     1-байт:     Жонимдин ўзга ёру вафодор топмадим.

                    Кўнглумдин ўзга марҳами асрор топмадим.   

   2.байт:    Жонимдек ўзга жони дилафкор топмадим.

                  Кўнглим каби кўнгулни гирифтор топмадим.

  3.байт:   Усрук кўзига токи кўнгул бўлди мубтало.

                 Ҳаргез бу телбани яна хушёр топмадим.

  4.байт:   Ночор фурқати била хуй этмишам нетай,

                Чун васлига ўзимни сазовор топмадим.

  5.байт:   Бори борай эшигинга бу навбат, эй кўнгул,

                 Нечаки бориб бир эшигинга бор топмадим.

  6.байт:   Бобур, ўзингни ўргата кўр, ёрсизки мен

                Истаб жаҳонни мунча қилиб ёр топмадим. 

        Бошловчи:- Ғазалда ортиқча байт бўлмаганидек, мазмунда етишмовчилик ҳам йук. Лирик қаҳрамондаги психологик ҳолат-ёр ҳуснига мубтало бўлиши, фироқ- жудолик алангасида қовирилиши ва шу қисматига тан бериб, ўзига хитоб қилиши шеър мисраларида аниқ ифодаланган.

        Бобур ўз ватанини чексиз муҳаббат билан севган, ўз халқига чуқур ҳурмат билан қараган ватанпарвар шоирдир. Унинг ватан муҳаббатини куйлашга бағишланган чиройли рубоийлари учрайди. Ватан муҳаббати Бобур шеърларининг ўзига хос хусусиятларидан биридир.

               Толеъ йўқки, жонимга балолиғ  бўлди,

               Ҳар ишники айладим, хатолиғ бўлди.

               Ўз ерни қўйиб Ҳинд сари юзландим,

               Ё раб, нетайин, не юз қаролиғ  бўлди.

           Ўз ватанини ташлаб кетгач ва чет элларда яшашга мажбур бўлган Бобур ўз тақдиридан нолийди.

              Ёд этсам эмиш киши ғурбатда киши,

              Шод этсам эмиш кўнгулни меҳнатда киши.

              Кўнглум бу ғарибликда шод бўлмади оҳ,

              Ғурбатда севинмас эмиш, албатта, киши.

            Бобур ўз лирикасининг ғоявий мотивларидан бири маърифатпарварлик мотивидир. Бу темада, айниқса, унинг рубойлари диққатга сазовар.

              Ким ёр анга илм толиби илм керак,

              Ўргангали илм, толиби илм керак.

              Мен толиби илм, толиби илми йўк,

              Мен бормен илм толиби, илм керак.

            Бобур лирикасининг асосий ғоявий мотивлари- ҳаётини куйлаш, севги –муҳаббат тароналари, ватан ишқи, илмга иштиёк мотивлари билан аср дунёвий адабиётнинг давом эттирувчиси ҳисобланади.

            Бобур гуманизм ғояларга асосланган ХV аср ўзбек дунёвий адабиётларнинг XVI аср бошларидаги улуғ вакилидир. Бобур поэзияси кўп жиҳатдан Алишер Навоий ижодига ҳамоҳанг келади. Бобур Алишер Навоийнинг ижодий йўлини бевосита давом эттиради ва бойитади.             

Суҳбатлар ўтказиш учун саволлар.

1.    Бобур қачон ва қаерда туғилган?

2. Заҳриддин Бобур болаликда довюраклиги ва жасурлиги учун қандай лақаб олган?

3.    Бобур неча ёшлигида тахтга ўтирган?

4.    Бобур Самарқандни нечанчи йил эгаллади?

5.    Бобур нечанчи йил Ҳиндистонда ўз ҳокимлигини ўрнатди?

6.     Бобурнинг нечта фарзанди бўлган?

7.   Бобур давлат арбоби сифатида Ҳиндистонда қандай ишларни амалга оширди?

8.     Бобур нечанчи йил вафот этди?

Заҳириддин Муҳаммад Бобур таваллудининг 535 йиллигига бағишлаб ташкил қилинадиган китоб кўргазмаси учун тахминий мавзулар.

1. Заҳириддин Муҳаммад Бобур мероси.

2. Улуғ адиб ва аллома.

3. Уйғониш даврининг улуғ сиймоси.


Заҳириддин Муҳаммад Бобур таваллудининг 533 йиллигига ташкил қилинадиган китоб кўргазмасида Ўзбекистон Республикаси Президенти асарлари, Заҳириддин Мухаммад Бобур ҳақида ёзилган адабиётлар, рўзнома ва ойномаларда чоп этилган мақолалардан фойдаланиш мумкин.

          Китоб кўргазмасида маънавий, аҳлоқий қадриятларни тиклашга бағишланган  Президентимиз сўзларидан цитата сифатида фойдаланишни тавсия этамиз

     “Тарихга мурожаат қилар эканмиз, бу халқ хотираси эканлигини назарда тутишимиз керак. Хотирасиз баркамол киши бўлмаганидек, ўз тарихини билмаган халқнинг келажаги ҳам бўлмайди.”

                                                                                        И.А.Каримов
Бобурнинг қўлёзмаси Ўзбекистонга қайтарилди

       Ўзбекистон Республикаси Ташқи ишлар вазири Абдулазиз Комилов Ҳиндистонга қилган ишчи ташрифи доирасида Деҳли шаҳридаги Ҳиндистон Миллий музейида бўлди. Ҳиндистон Миллий музейида 200 мингдан ортиқ қадимги ёдгорликлар, археология бойликлари ҳамда маданият ва этник хилма-хиллик экспонатлари сақланади. Музейда Марказий Осиё буюмларига бағишланган ва Ҳиндистон билан кўп асрлик ва самарали алоқалар ҳақида сўзловчи махсус галерея ҳам ташкил этилган.
        Ўзбекистон Президенти  Шавкат Мирзиёевнинг ўзбек халқининг тарихий ва маданий бойликлари намуналарини Ўзбекистонга қайтариш тўғрисидаги топшириғига асосан, Ўзбекистоннинг Ҳиндистондаги элчихонаси Миллий музейда сақланаётган Заҳириддин Муҳаммад Бобурнинг 1528 йилда ёзилган “Девони Бобур” қўлёзмаси ва 1640 йилда яратилган “Шахзода Дори Шикоҳнинг тўй маросими” миниатюрасининг нусхаларини Ўзбекистонга тақдим этиш ҳақида келишувга эришди. Ҳиндистон Миллий музейи бош директори Будҳа Рашми Мани Ўзбекистон делегациясига қўлёзма ва миниатюра нусхаларини расман топширди.

